
Gata lurmuturra, Mediterraneoko oasi 

Mediterraneo itsasoaren kostalde luze-zabalean nekez aurki daiteke hainbat kilometro hartzen dituen eta bere natur balioak orbangabe gordetzen dituen kokagunerik. Gata-Nijar da horietako bat 

Gorka Lopez 

Gata lurmuturreko lurrak eta urak, gaur egun dauden-daudenean, hainbat arrazoirengatik daude horrela: historiari bagagozkio, bakartuta egon izan direlako eta arras eremu idorrak izan direlako; eta, duela ez hainbestedanik, babesgune gisa gorde ahal izan direlako. 1987an izendatu zuten natur parke, eta, 1994an, handitu egin zuten babestu beharreko esparrua; hala, 1997an, Biosfera. Erreserba titulua eman zion Unescok. 

Ingurumena babesteko izendapen pila horren zergatiak agerikoak dira, eta Andaluziako itsaso zati bat eraikitzaileen atzaparretatik erauzte soiletik haratago doaz: eskualde horretako ezaugarri ekologiko ezin baliotsuagoak, izan ere, jatorrizkoak dira: haren izaera bolkanikoa; hango klima erdibasamortutarra; itsasoaren eta lurraren arteko bat-egitea; eta bere barnean dituen askotariko habitatak, besteak beste, estepa mediterranearra, duna formazioak, gatzagak, itsaslabarrak eta itsasoko belardi fanerogamoak. 

Gata lurmuturreko mendilerroa Gatatik Las Negras herri inguruneraino hedatzen da, itsasertzarekiko arku paralelo bat marraztuz, eta Iberiar Penintsulako formazio bolkanikorik garrantzitsuenetako da. Lurraren gainazalaren idortasuna erabatekoa da, eta hurbil duen Las Tabernas basamortuaren antza du. Horrek ez du eragozten, ordea, hor hainbat landare espezie haztea, horko luzoru eta klima motarekin bat-bat datozenak;palmondo nanoak -bertoko palmondo europar bakanetakoak-, esate baterako. Baita hainbat espezie endemiko ere, Gata lurmuturreko eiherazaina edo krabelina. 

Itsas hondoan daude, bestalde, urpean murgiltzeko adorerik ez dutenengandik ostendurik, Posidonia ozeanikoz osaturiko belardiak. Itsaspeko berdegune zabal horiek dira, esate baterako, oskoldun, molusku, eta arrain mordoaren babesleku eta jakitoki. Hala eta guztiz ere, itsas txakur fraidea da Gata lurmuturreko ikurrik handiena; hortxe zuen bere azken babeslekuetako bat, nahiz eta dagoeneko ez den hango ur gazietan plisti-plasta ibiltzen. 

Bestelako animalia espezieei bagagozkie, zerrenda amaigabea aipatu daiteke: urlehortar edo anfibioak, ugaztunak eta narrastunak barne; palmondo artean sigi-sagan ibili ohi den sugegorri sudurluzea. Tokiko hegazti-fauna da, baina, interesik handienekoa: gatzagetako paduren eremuan ageri diren flamenko limikolak, bereziki. Orobat, estepako espezieak: Dupont hegatxabala; zankaluzea, hezeguneetan ageri baita flamenkoen inguruan; edota, harrapariak, hontz handia edo Bonelli arranoa adibidez. Horiek guztiek izaera ekologiko berezi eta bakana ematen diote Mediterraneoko kostaldeko zoko galdu horri. 

MENDEZ MENDEKO BAKARTASUNA, bestelako babesgarri. Gata lurmuturraren inguruan urria izan da gizakien presentzia denboraldi luzean, kontuan izanik besteak beste: gaur egun duen tankera hartu arteraino iragan den denbora, bitarte horretan jazo diren gertakari historikoak, eta naturak hor ageri dituen ezaugarri bereziak. Horrexegatik iraungo zuten beren birjintasunean, ziurrenik, hango hainbat natura baliok. Almeriako itsasertzaren eta Alboran uhartearen artean, kate bolkaniko bat dago urpean ezkutaturik, eta horren alderdirik garaien bezain agerikoena da Gata lurmuturra, itsas mailaren gainetik baitago. 

Gata lurmuturrari buruzko historia gainbegiratuz gero, hainbat bitxikeria eta kontu ezezagun aurkituko ditugu, gaur egun ageri duen paisaia ulertzeko ezinbestekoak. Esate baterako, Gata lurmuturrari ez zioten horrela esaten Erdi Aroa aski aurreratua izan zen arte. Hortik igaro izan diren zibilizazio askok eta askok mihi harkaiztsu hori erabili zuten itsas nabigaziorako erreferentzia gisa. Diotenez, Promontorio charidemo edo harkaitz-muino esaten zioten feniziarrek; greziarrek, berriz, Afroditari eskainitako tenplu bat eraiki omen zuten han, eta su lama distiratsuek etengabe egiten zuten argi; eta, erromatarrentzat, Venusen itsasmuinoa izan zen. Geroago, eta eta mendilerroan egindako erauzketen ondorioz, Agata lurmuturra ere deitu izan zitzaion, mineral hori hizpide harturik. 

Almeriako lurralde horietan egon ziren artean, musulmanek nekazaritza sustatu zuten ustiatu ahal izan zituzten gune emankor urrietan; ur eskasiak eragotzi izan du betidanik, hain zuzen ere, alderdi horretan komunitate handiak kokatzea. Kostaldean, gutxienekoak ziren herri populatuak, Mediterraneoko itsaslapurren sartu-irten etengabeak aintzakotzat harturik. Eta, biztanle moriskoak behin eta berriro eta tragikoki egotziak izan zirenez gero -hasi Errege-Erregina katolikoengandik eta XVIII. mendea arte-, azkenerako biztanlerik gabe geratu ziren lehengo biziguneak ere. Eta jauntxo kristauen helburu handinahiek -konkistaturiko lursailak berriro populatzea izaki xede- ez zuten fruiturik eman, Afrika iparraldetiko itsaslapur berbereen etengabeko sartu-irtenen ondorioz. Behinola egotzitako morisko haiek ziren berbereak, itsaslapur bilau eta mendeku egarri bihurtu zirenak, mendez mende zaindutako lurra eta egun gutxiren buruan bertan behera utzi behar izandakoa berreskuratzearren. 

Egoera hari aurre egiteko, zelata dorreak eta babes-gotorleku txikiak eraikitzen hasi ziren pixkana-pixkana -haien geldikinak daude kostaldeko zerrenda osoan zehar barreiatuta-; eta haien inguruan bizikidetza gune ñimiñoak eraikiz joan ziren. Moriskoen egozte samaldakako haiez gain, ordea, geratu zaigu aldi gatazkatsu hari buruzko elezahar atseginik ere, hala nola itsasotik gertu zeuden haitzulo iritsiezinen hondoan berbereek ezkutaturiko altxor miresgarriei buruzkoak. 

Hurrengo mendeetan, gehienbat XVIII.ean, itsasontzien arteko borroken gertaleku izan ziren Gata lurmuturreko itsasertzak, Europako errege-erreginen familiarteko tirabira etengabeen eraginez. Handik mende batera, bi faroren bidez seinaleztatu zuten Gata lurmuturra, eta gaur egun ere tinko diraute: bata, iparraldean, Mesa de Roldan deritzon kareharrizko goi ordokian; eta, bestea, hegoaldean, Punta del Cuchillo tontorrean eta San Francisco de Paula gotorlekuaren hautsikinen gainean. 

Dagoeneko XX. mendean, latifundio jatorrizkoetan landatu zituzten laboreak bestelako landareekin ordeztu zituzten, ur premia txikiagoa eskatzen zutenekin, horixe izan baitzen eskualdeko populazioaren hazkundea gehien eragotzi zuten oztopoetariko bat. Komunikabiderik ezak eta gutxieneko zerbitzuen gabeziak geldiarazi zuen gero, hurrengo urteetan, Mediterraneoko kostalde osoan gailendu zen turismo garapen basatia, batik bat hirurogeiko eta hirurogeita hamarreko hamarkadetan bultzaturikoa. Garapen bortitz haren eraginez, garai batean hondartzak ziren lekuetan porlanezko metropoliak daude gaur egun; Gatako lurmuturrean, aldiz, oraindik badira hondartza basatiak. Horrek ez du esan nahi, baina, honako hauetatik salbuetsita daudenik: hirigintzako eraikuntza proiektu espekulatzaileen presiopetik, ingurumariko industriek eragindako kutsaduratik, edota berotegietako laboreen hedapenetik. Arazo horiek guztiek, zeinek beren kasa, hain espazio maitagarri hori goitik behera aldaraz dezakete; horrez gain, kanpotar mordoaren turismo jomuga behinen bilakatu da, hala aberats dirudunena nola modaz pasatutako hippy zaharkituena. 

HERRI ZURIAK eta hondartza liluragarriak nonahi. Ibilbide bat baino gehiago dago, Gata lurmuturra bazterrik bazter ikusteko. Bada ibilbide original bat, kostaldeko zerrenda osoan bidezidor-bidezidor doana eta noizik eta behin tarteko mendi bide edo errepideak ere baliatzen dituena. Bizikleta zela gainean jarrita ere egin daiteke ibilbide berbera, kostaldetik barrualdera sartu-irtenean, hondartzak eta herriak mendi bideen bitartez lotuz. Horrez gain, lurraren gainazaletik itsaspeko mundu zoragarrirantz murgil egin dezakegu itsasontzi txiki bat baliatuz, edota, inguruko kala bakarren batera iristeko erabil dezakegu. 

Nolanahi dela ere, badira ezinbesteko geldialdiak, Agua Amarga aldean esate baterako: Parkeko gunerik iparraldekoena da, eta hari darion patxada lasaia -denboraldi altutik at, jakina- hondartzan hartzen duen luze-zabalera bezainbatekoa da. Gaur egun ere arrantzutik bizi diren bizilagunen arrantzontziak daude hondartzan, atsedenean. Tokiko arkitektura ohikoaren adierazgarri bikaina da herria, horma kareztatuz eraikitakoa -eguzki-argitan min egiteraino zuriak-, eta forma karratu nahiz kubikoak puzzle batean bezain ongi uztartuak ageri dituena. Deigarria da, bestalde -eta, logikoa, euririk egiten ez duelako-, teilatuen ordez, terrazak izatea goiburu. 

Agua Amarga eta Las Negras herrien artean hainbat itsasarte daude -El Plomo edo San Pedro izenekoak, besteak beste-, eta herri bietako edozeinetatik irits gaitezke horietara; edota, Fernan Perezetik, zazpi kilometroko mendi bidean barna. 

Elezahar batetik datorkio izena Las Negras herriari: behinola, izan ere, San Pedro herria bertan behera utzia izan zen, hango gizasemeak itsasoak irentsi zituelako arrantzuan zebiltzan batean; haien alargunak, beltzez jantzirik, kokagune berri hartara lekualdatu omen ziren. 

Las Negrasetik ez oso urrun, Rodalquilar haranean barneratuko gara. Barnealdeko gune bat da, eta El Playazo izeneko hondartza baterako sarbidea; mendebaldean, mendilerroko mendi-segida batez inguratuta dago. Horietako baten magalean daude antzina meatzari herria izandakoaren hondakinak, urrezko meatze haietako beharginen etxebizitzen hautsikinak. Rodalquilarren dago Albardinarko Parke Botanikoa ere, eskualdean diren askotariko landare espezie ugari biltzen dituena. 

Hurrengo, Isleta del Moron geratuko gara; hala esaten diote uhartexka bat duelako atxikia, eta berbereek hantxe botatzen zituztelako aingurak sarri askotan. Uste da, hain zuzen ere, mairu haietako batek, Mohamed Arraez izeneko batek, sortu zuela. Gaur egun ere arrantzua dute bizibide bertako hainbat bizilagunek, eta haien jardunetik datorkio hango tabernetako 'pescadito frito' edo arrain frijituari darion sona. Handik kilometro gutxira dago Los Escullos: ostalaritzako pare bat eraikin eta Don Feliperen gotorleku txikia biltzen ditu, eta, El Arco hondartza ondoan dago, Isleta del Mororen eta Punta de Espartoren erdibidean; toki horien bien artean, badiatxo babestu bat eratzen da, itsas zabaleko sargune babestu gisa. Escullosen bada zerbait berezia: itsasoari aurpegi ematen dion harkaitz hesiak, forma bihurgunetsuak ageri ditu, jasaten duen higadura bortitzaren eraginez. Haitz horiek, izan ere, 'oolita' izenekoak dira, urak eta haizeak tankeratutako duna fosilak. 

Jauzi bat egin eta hegoaldera joz gero, San Joserekin topo egingo dugu, Gata lumuturrekoko turismo gunea, inon diren zerbitzu guztiez hornituriko eta jendetza andanaz betea. Los Genoveses eta Monsul hondartza bakartuekin bat egiten duen mendi bidea da, besteak beste, San Joseko bereizgarririk nabarmenena. Mendi bide horretatik jo eta zuzen-zuzenean jarraitu dezakegu itsasertzetik, Gata lurmuturreko itsasargiraino heldu artean, horixe baita itsasoaren handitasun eskergaren aurrez aurre dagoen azken harmaila harkaiztsua.Itsasargiaren alboan daude Las Sirenas uharriak; halaxe derizte itsaslaminen kantuekin nahasten zituztelako marinelek hango itsas txakur fraideen garrasiak.  

Turismo argibideak 

Natur parkeko bulegoa (Rodalquilar). www.cabodegata.com Tel.: 950-38 97 42. 

San Joseko Turismo Bulegoa. Tel.: 950- 38 02 99. 

Almeriako Turismo Patronatua. Tel.: 950- 62 11 17. 

